
«ԱՊԱՀՈՎԱԳՐԱԿԱՆ ՓԱԹԵԹԸ ՁԵՎԱՎՈՐԵԼՈՒ, ԴՐԱՆՈՒՄ ՓՈՓՈԽՈՒԹՅՈՒՆՆԵՐ ԵՎ ԼՐԱՑՈՒՄՆԵՐ ԻՐԱԿԱՆԱՑՆԵԼՈՒ ԿԱՐԳԸ, ԴՐԱՆՈՒՄ ԸՆԴԳՐԿՎԱԾ ՀԱՏՈՒՑՄԱՆ ԵՆԹԱԿԱ (ԱՅԴ ԹՎՈՒՄ ՀԱՄԱՎՃԱՐՈՎ) ԲԺՇԿԱԿԱՆ ՕԳՆՈՒԹՅԱՆ ԵՎ ՍՊԱՍԱՐԿՄԱՆ  ԾԱՌԱՅՈՒԹՅՈՒՆՆԵՐԻ ՑԱՆԿԵՐԸ ՀԱՍՏԱՏԵԼՈՒ ՄԱՍԻՆ» 
ՀՀ ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ (ԱՅՍՈՒՀԵՏ՝ ՆԱԽԱԳԻԾ)
ԸՆԴՈՒՆՄԱՆ

Ընթացիկ իրավիճակը և իրավական ակտի ընդունման անհրաժեշտությունը

Սույն նախագծի մշակումը պայմանավորված է առողջության համընդհանուր ապահովագրության համակարգի ներդրմամբ, որով կկարգավորվեն ապահովագրված անձանց ապահովագրության փաթեթի շրջանակում տրամադրվող ծառայությունների շրջանակի որոշման հետ կապված հարաբերությունները։ 
«Առողջության համընդհանուր ապահովագրության մասին» ՀՀ օրենքի նախագծով կառավարությանը վերապահված է առողջության համընդհանուր ապահովագրության շահառուներին ապահովագրական փաթեթի շրջանակներում տրամադրվող հիվանդանոցային և արտահիվանդանոցային պայմաններում բուժման և դրանց շարունակական (դիսպանսեր) հսկողության նպատակով ծառայությունների փաթեթի շրջանակի որոշման, ծառայությունների ցանկերը հաստատելու, փաթեթում փոփոխություններ և լրացումներ կատարելու կարգի հաստատման իրավասություն: 
Նախագծի ընդունման նպատակն է սահմանել ապահովագրական փաթեթի ձևավորման, վերջինիս մեջ փոփոխություններ և լրացումներ կատարելու գործընթացների միասնական և հստակ կարգավորում, ինչպես նաև հաստատել հատուցման ենթակա բժշկական օգնության և սպասարկման ծառայությունների ցանկերը։
Նախագծի կողմից նախատեսվող իրավական կարգավորումները միտված են ապահովագրական հարաբերությունների կանխատեսելիության և թափանցիկության բարձրացմանը, առողջապահության ոլորտում ֆինանսկան միջոցների նպատակային և արդյունավետ օգտագործման ապահովմանը, ինչպես նաև բնակչության համար բժշկական օգնության մատչելիության երաշխիքների ամրապնդմանը։
Նախագծի ընդունումը կնպաստի իրավակիրառ պրակտիկայի միասնականացմանը և շահառուների իրավունքների պաշտպանության արդյունավետ մեխանիզմների կիրառմանը։



Առաջարկվող կարգավորման բնույթը

Նախագծով հաստատվում է Առողջության համընդհանուր ապահովագրության շրջանակներում ապահովագրական փաթեթի շրջանակներում ներառվող ծառայությունները՝ մասնավորապես կարգավորվում է՝
· Ընդհանուր դրույթները,
· Առողջության համընդհանուր ապահովագրության փաթեթի ձևավորումը և փոփոխությունների իրականացումը,
· ԱՀԱ շրջանակներում բժշկական օգնության և սպասարկման կազմակերպման տեսակները, իրականացման պայմանները, ծառայությունների մատուցման ձևերը,
· ԱՀԱ շրջանակներում մատուցվող բժշկական օգնության և սպասարկման ծավալը,
· Արտահիվանդանոցային պայմաններում իրականացվող բժշկական օգնությունը,
· Հիվանդանոցային պայմաններում իրականացվող բժշկական օգնություն,
· ԱՀԱ շրջանակներում չհատուցվող դեպքերի ցանկը։

Ակնկալվող արդյունքը

Նախագծի ընդունման արդյունքում ակնկալվում է՝
1) սահմանել ապահովագրական փաթեթում ներառված ծառայությունների շրջանակը, 
2) սահմանել ապահովագրական փաթեթում փոփոխություններ և լրացումներ իրականացնելու հստակ կարգը, 
3) հստակեցնել հատուցման ենթակա (այդ թվում՝ համավճարով) բժշկական օգնության և սպասարկման ծառայությունների ցանկերը, 
4) ապահովել ծառայությունների մատուցման գործընթացի առավել կանխատեսելիություն և վերահսկելիություն։


Նախագծի մշակման գործընթացում ներգրավված ինստիտուտները

Նախագիծը մշակվել է ՀՀ առողջապահության նախարարության կողմից։

Նախագծի ընդունման կապակցությամբ  այլ իրավական ակտերի ընդունման անհրաժեշտությունը և պետական բյուջեի եկամուտներում և ծախսերում սպասվելիք փոփոխությունները.

Նախագծի ընդունման կապակցությամբ այլ իրավական ակտերում փոփոխություններ և լրացումներ կատարելու անհրաժեշտությունը բացակայում է, իսկ 2026 թվականի Հայաստանի Հանրապետության պետական բյուջեի մասին օրենքով փոխհատուցվող դեղերի համար անհրաժեշտ ծախսերը ներառված են:

Կապը ռազմավարական փաստաթղթերի հետ. 

Նախագծի ընդունման անհրաժեշտությունը բխում է Կառավարության 2021-2026 թվականների գործունեության ծրագրի կատարումն ապահովող միջոցառումների ցանկի Հավելված 1-ի «Առողջապահության նախարարություն» բաժնի 1.1 կետից, ՀՀ կառավարության 2023 թվականի փետրվարի 2-ի 133-Լ որոշմամբ հաստատված` Առողջության համընդհանուր ապահովագրության ներդրման հայեցակարգից: Բացի այդ, Նախագիծը կապված է նաև «Հայաստանի վերափոխման ռազմավարություն 2050» փաստաթղթի հետ, որի 4-րդ մեգանպատակը վերաբերում է առողջության պահպանմանը: 

